







FIL-QORTI TAL-MAĠISTRATI (MALTA)
BHALA QORTI TA’ ĠUDIKATURA KRIMINALI

MAĠISTRAT NATASHA GALEA SCIBERRAS B.A., LL.D


Il-Pulizija
(Spettur George Frendo)

vs

Anna Laguibre
(karta tal-identitaˋ Franċiża bin-numru 190633256310)

Mickeal Tarkan Deffrassnes
(karta tal-identitaˋ Franċiża bin-numru 170933252999)


Illum, 19 ta’ Lulju 2022

Il-Qorti,

Wara li rat l-imputazzjoni miġjuba fil-konfront tal-imputati:

Anna Laguibre ta’ 24 sena, bint ġenituri mhux magħrufa, imwielda nhar l-24 ta’ Jannar 1998 fi Franza, residenti f’post mhux magħruf u detentriċi tal-karta tal-identitaˋ Franċiża bin-numru 190633256310;

Mickael Tarkan Deffrasnes, iben ġenituri mhux magħrufa, imwieled nhar it-30 ta’ Marzu 1999 fi Franza, residenti f’post mhux magħruf u detentur tal-karta tal-identitaˋ Franciża bin-numru 170933252999;


Akkużati talli nhar is-17 ta’ Lulju tas-sena 2022 u/jew fil-ġranet, għall-ħabta ta’ bejn is-1920hrs u 2000hrs ta’ filgħaxija, ġewwa Veronica Flats, Triq Giuseppe Caliˋ, Ta’ Xbiex:

1. Volontarjament ħassru, għamlu ħsara jew għarrqu ħwejjeġ ħaddieħor, mobbli jew immobbli, liema ħsara hija ta’ iżjed minn €2,500 għad-dannu ta’ Graziella Bellizzi u/jew ta’ xi persuna/i u/jew ta’ xi entitaˋ u/jew entitajiet oħra (Art. 325(1)(a) tal-Kap. 9).

Il-Qorti ġiet mitluba sabiex f’każ ta’ ħtija, minbarra li tinfliġġi l-pieni stabbiliti mil-liġi, tordna lill-imsemmija persuni sabiex iħallsu l-ispejjeż li għandhom x’jaqsmu mal-ħatra tal-esperti, jekk ikun il-każ, ai termini tal-Artikolu 533 tal-Kap. 9 tal-Liġijiet ta’ Malta.

Il-Qorti ġiet ukoll mitluba sabiex f’każ ta’ ħtija għar-reati hawn fuq imsemmija u jekk jidhrilha xieraq, tordna lill-ħatja sabiex jirrestitwixxu lill-parti offiża kull ħaġa minnhom misruqa jew li huma xjentement laqgħu għandhom b’riċettazzjoni jew akkwistaw bi frodi jew qliegħ ieħor kontra l-liġi bi ħsara ta’ dik il-parti bi/jew permezz tar-reat, jew li jħallsu lil dik il-parti ammont ta’ flus kif jista’ jiġi stabbilit mill-Qorti bħala kumpens għal dak it-telf kif imsemmi jew għal xi danni jew offiża jew ħsara oħra ai termini tal-Artikolu 15A tal-Kap. 9 tal-Liġijiet ta’ Malta.

Rat l-atti kollha tal-każ u d-dokumenti eżebiti;

Rat illi waqt l-eżami tagħhom skont il-liġi, l-imputati wieġbu li ma kellhomx oġġezzjoni li l-każ tagħhom jiġi trattat bi proċedura sommarja, kif ukoll illi huma ħatja tal-imputazzjoni miġjuba kontra tagħhom, liema ammissjoni huma kkonfermawha wara li l-Qorti ai termini tal-Artikolu 453(1) tal-Kodiċi Kriminali, avżathom bil-konsegwenzi legali ta’ din l-ammissjoni u kkonċedietilhom żmien biżżejjed sabiex jerġgħu jaħsbuha u jerġgħu lura minnha;

Rat ukoll il-kunsens tal-Avukat Ġenerali ai termini tal-Artikolu 370(4) tal-Kodiċi Kriminali sabiex dan il-każ jiġi trattat bi proċedura sommarja.

Semgħet it-trattazzjoni tal-partijiet dwar il-piena.





Ikkunsidrat:

Illi fid-dawl tal-ammissjoni volontarja u inkondizzjonata tal-imputati għall-imputazzjoni miġjuba kontra tagħhom, u dan fil-presenza tal-avukat difensur tagħhom, il-Qorti ma tistax ħlief issibhom ħatja ta’ din l-imputazzjoni.

Għall-fini ta’ piena, il-Qorti qiegħda tieħu in konsiderazzjoni l-ammissjoni bikrija tal-imputati u li huma kkoperaw mal-Pulizija waqt l-investigazzjoni.  Qed tqis ukoll in-natura tar-reat li tiegħu qed jinstabu ħatja, il-valur tal-ħsarat in kwistjoni, kif ukoll illi huma lesti li jirrifondu dan l-istess valur immedjatament.  Tqis in oltre illi fiċ-ċirkostanzi, il-Prosekuzzjoni m’hijiex tinsisti għall-piena ta’ priġunerija effettiva.

Konklużjoni

Għal dawn il-motivi, il-Qorti, wara li rat l-Artikolu 325(1)(a) tal-Kodiċi Kriminali, fuq ammissjoni, qed issib lill-imputati Anna Laguibre u Mickael Tarkan Deffrasnes ħatja tal-imputazzjoni miġjuba kontra tagħhom u tikkundannahom kull wieħed għall-piena ta’ tmintax-il xahar priġunerija, li bl-applikazzjoni tal-Artikolu 28A tal-Kodiċi Kriminali, qed tiġi sospiża għall-perjodu ta’ erba’ snin mil-lum.

In oltre ai termini tal-Artikolu 28H tal-Kodiċi Kriminali, tordna lill-ħatja sabiex iħallsu lis-soċjetaˋ C & P Services Limited, is-somma ta’ elfejn, mitejn, disgħa u sebgħin ewro u sitta u sebgħin ċenteżmu (€2,279.76) kull wieħed, in rappreżentanza tal-valur tal-ħsarat minnhom kaġunati u dan fi żmien jumejn mil-lum.

Il-Qorti wissiet lill-ħatja bi kliem ċar u sempliċi bil-konsegwenzi skont il-liġi kemm il-darba huma jikkommettu reat ieħor punibbli bi priġunerija fit-terminu operattiv tas-sentenza sospiża.  Wissiethom ukoll bi kliem ċar u sempliċi bir-responsabilitaˋ tagħhom taħt l-Artikolu 28H tal-Kodiċi Kriminali, kemm il-darba huma jonqsu milli jikkonformaw ruħhom mal-ordni tal-ħlas.

Tastjeni milli tieħu konjizzjoni tat-talba tal-Prosekuzzjoni għall-ħlas tal-ispejjeż in konnessjoni mal-ħatra tal-esperti skont l-Artikolu 533 tal-Kodiċi Kriminali, stante li ma ġewx maħtura esperti f’dawn il-proċeduri.



Natasha Galea Sciberras
Maġistrat 

